
Annotatsiya.  Ushbu tezisda mehmonxonalarda turistik xizmat ko„rsatish sifati va 

samaradorligini boshqarishning mazmuni, mohiyati uni takomillashtirish yo„llari 

yoritilgan. 

Kalit so‘zlar: sifatni boshqarish, mehmonxona biznesi xizmatlari sifati. 

 

KIRISH 

Mustaqillik davrida respublikamizda turizm sohasini jadal sur‟atlar bilan rivojlantirishga 

qaratilgan bir qator maqsadli chora-tadbirlar amalga oshirildi. Jumladan, O`zbekiston 

Respublikasining “Turizm to„g„risida”gi qonuni qabul qilinishi, Buyuk ipak yo„li bo„ylab 

turizmni rivojlantirish dasturini amalga oshirilishi, hududlarning ijtimoiy va tabiiy 

resurslaridan turizmda samarali foydalanish hamda ijtimoiy-iqtisodiy tarmoqlarning parallel 

taraqqiy ettirilishiga mo„ljallangan davlat dasturlari ijrosini ta‟minlash ishlariga urg„u 

berildi. Sohada yangi yo„nalishlar, turizmning rivojlanishi uni boshqarishni milliy 

iqtisodiyotimizning tegishli tarmoqlari va komplekslari bilan integrasiyalashning 

kuchayishiga olib keladi. 

ASOSIY QISM 

Sifatni boshqarishga bag„ishlangan ko„plab ilmiy ishlar mavjud bo„lib, ularda “xizmat 

sifati” tushunchasi turlicha talqin qilingan va ta‟riflangan, lekin ularning har bittasida 

xizmatlar ist‟molchiga yo„naltirilganligi asosiy o„ringa ega. Biz mazkur xulosalarga 

asoslanish maqsadga muvofiqligini ta‟kidlab, bu borada ayrim mualliflarning fikri va 

mulohazalarini tahlil qilib, ularning natijalarini umumlashtirib, sifat to„g„risidagi 

mulohazalarimizni qisqacha bayon qilamiz. 

N.Yu.Arbuzova fikriga ko„ra [1] mehmonxona xizmatlari sifati – bu ma‟lum xizmatlar 

xossalari va ta‟rifi to„plami bo„lib, mehmonlarga joylashtirish va yashashda, ovqatlanishda 

hizmat ko„rsatish va boshqa xizmatlarga belgilangan xossalarni yoki ehtimol tutilayotgan 

kutish va talablarni qondirish xususiyatini berishni bildiradi. 

R.Braymer mehmonxona biznesi xizmatlari sifati standartlarga muvofiq ko„rsatiladigan 

xizmatlar ma‟lum bir turda bo„lishi, ular firma, korporatsiya, assotsiatsiya yoki yagona 

https://phoenixpublication.net/


YANGI O‘ZBEKISTON, YANGI TADQIQOTLAR JURNALI 

Volume 2 Issue 9                                                                    18.05.2025 

https://phoenixpublication.net/                                            Online ISSN: 3030-3494 

____________________________________________________________________ 

 

 804  

  

 

 

tarmoq bo„yicha tasdiqlanishini, normativlardan kichikroq chetga chiqish ham sifat mavjud 

emasligini bildirishini ko„rsatadi [2]. 

Hozirgi kunda mehmonxona industriyasi mintaqa va mamlakatlar xo„jaligining qudratli 

tizimi va turizm iqtisodiyotining muhim tarkibiy qismiga aylangan. Mehmonxona 

industriyasi turli klass, kategoriya, turdagi ko„plab turli jamoat va individual joylashtirish 

vositalaridan tarkib topgan bo„lib, otel, mehmonxona, motel, yoshlar oteli va yotoqxonalari, 

apartamentlar, turistik qishloqlar, turistlarni joylashtirishda ishtirok etadigan xususiy sektor 

- uy mehmonxonalar va boshqalarni o„z ichiga oladi. 

Biznes nuqtai nazardan mehmonxonalar tijorat korxonasi bo„lib, bozorga o„zining 

mehmonxona mahsuloti – kompleks xizmat ko„rsatish, iste‟molchiga qulaylik va servis 

ko„rinishida ishlab chiqarilgan o„zining “tovari”ni taklif etadi, ularning orasida tashrif 

buyuruvchilarni joylashtirish xizmati va ovqatlantirish xizmati asosiy o„rinni egallaydi. 

Mehmonxona xizmatlari qator o„ziga xos xususiyatlariga ega bo„lib, ularni bilish va shu 

asosida xizmat ko„rsatishni tashkil etish va boshqarish mehmonxonalar xizmati sifati va 

samaradorligi hamda daromadlarini oshirishga imkon beradi. Bu va ko„plab boshqa jihatlar 

ko„pchilik mutaxassislarga ma‟lum bo„lgan va asosan mehmonxona xizmatlariga xos 

quyidagi xususiyatlarga bog„liqdir: 

1). Xizmat va mahsulotlarni ishlab chiqarish hamda iste’mol qilish 

jarayonlarining bir vaqtda sodir bo‘lishi. Mehmonxona xizmatlarini taqdim qilish ham 

iste‟molchi, ham ijrochining faol ishtirokini talab qiladi, bunday xizmatlar ijrochining 

hududida sodir bo„ladi. Xizmat ko„rsatadigan xodim is‟temolchi bilan bevosita aloqada 

bo„ladi, iste‟molchi esa ijrochi xodimni mehmonxona xizmatining ajralmas tarkibiy qismi 

deb hisoblaydi. Mehmonxona xizmatlarining sifati ko„p darajada mehmon tomonidan 

xodimning xulq-atvoriga qarab baholanadi; 

2). Sezilmaslik. Mehmonxona xizmati boshqa har qanday xizmat kabi sezilmaydi. 

Xizmatlar nomoddiydir, uni iste‟mol qilingunga qadar baholab bo„lmaydi, ular faqat xizmat 

ko„rsatish va iste‟mol jarayonida mavjud bo„ladi; 

3). Mehmonxona ishlab chiqargan mahsulotni(xizmatni) g‘amlab qo‘yish, 

to‘plash, saqlashning mumkin emasligi. Mehmonxona mahsuloti ayni paytda mavjud 

iste‟molni qondirishga mo„ljallangan. Agar xizmatlar o„z vaqtida va sifatli ko„rsatilmasa, 

mehmonxonaning daromad olish imkoniyatlari yo„qotiladi va ular qayta tiklanmaydi; 

4). Sifatning o‘zgarib turishi (doimiy emasligi). Mehmonxona xizmatlari sohasi 

o„zgaruvchanligi bilan ajralib turadi, uning sifati xizmatni kim va qanday sharoitda 

ko„rsatayotganiga bog„liq bo„ladi. Xizmat ko„rsatuvchining xizmat ko„rsatish paytidagi 

holati xizmatning sifatiga kuchli ta‟sir ko„rsatishi mumkin. Bitta odamning o„zi bugun 

mijozga a‟lo darajada, ertaga esa ko„plab sababga ko„ra (masalan,yomon kayfiyat, oilaviy 

muammolar va b.) ancha yomon xizmat ko„rsatishi mumkin. Ko„rsatilayotgan xizmatning 

o„zgaruvchanligi va sifatining tebranib turishi mehmonxona industriyasi nomiga mijozlar 

tomonidan aytilayotgan noroziliklar- ning asosiy sabablari hisoblanadi 

XULOSA VA MUNOZARA 

Mehmonxona biznesi xizmatlari sifatini yaxshilashning quyidagi istiqbolli 

yo„nalishlarini belgilash mumkin: 

-mehmonxonalarning moddiy – texnika bazasi va uning infratuzilmasining barcha 

elementlarining o„zaro ta‟siri va o„zaro aloqalarini zamonaviy talablar asosida 

takomillashtirish, muvofiqlashtirish va yaxshilash; 

-ishlab chiqarish va xizmat ko„rsatishda, shu jumladan o„zaro shaxsiy aloqalar va 

harakatlarda yangi texnologiyalarni keng qo„llash; 

-mehmonxona xodimlarining yuqori darajadagi kasbiy mahoratlari va vakolatlarini 

shakllantirish va rivojlantirish, shu asosda yuqori darajadagi mehmondo„stlik muhitini 

yaratish; 

-xizmatlar sifatini boshqarish jarayonlarini mazkur mehmonxonaning va umumiy qabul 

qilingan xalqaro sifat standartlari asosida tashkil etish va ularga moslashtirish. 

